
EcoEvanxeo
Un eco ecolóxico á Boa Noticia do Domingo

6
MARZO

 DOMINGO
PRIMEIRO DE

CORESMA

    O papa Francisco pediunos aos católicos que
nos unamos este 2 de marzo, mércores de cinza,

á Xornada de oración e xaxún pola paz en
Ucraína. Moitos crentes sumámonos con fe a
esta proposta. Así, iniciamos a Coresma unidos
ao sufrimento dun pobo que enfronta horas
difíciles, de inimaxinable sufrimento. Na súa
invitación, o Papa dixo: “Xesús ensinounos que á
insensatez diabólica da violencia respóndese
coas armas de Deus, coa oración e o xaxún”. 

 

 Neste contexto de violencia, como podo darlles
un significado auténtico ás prácticas coresmais

da oración e o xaxún?

 Que me fan pensar as palabras do Papa?

 

Sen dúbida, nesta Coresma 2022 a realidade
pídenos unha lúcida atención crítica ás
encubertas pretensións de poder dos grupos
responsables da actual guerra e tamén das
inclinacións persoais. Controlar e someter os
outros é un camiño de morte. Xesús percorreu
outro de vida, non exento de dificultades e
tentacións. O Evanxeo deste Domingo
preséntanolo. 

Evanxeo
Lucas 4, 1-13

     Xesús, cheo do Espírito Santo, volveu do
Xordán e o Espírito foino levando durante
corenta días polo deserto, mentres era tentado
polo diaño. En todos aqueles días estivo sen
comer e, ao final, sentiu fame. Entón o diaño
díxolle: «Se es Fillo de Deus, di a esta pedra que
se converta en pan». Xesús contestoulle: «Está
escrito: “Non só de pan vive o home”». Despois,
levándoo ao alto, o diaño mostroulle nun
instante todos os reinos do mundo e díxolle:

«Dareiche o poder e a gloria de todo iso, porque
a min foime dado, e eu douno a quen quero. Se
ti te axeonllas diante de min, todo será teu».

Respondendo Xesús, díxolle: 

    «Está escrito: “Ao Señor, o teu Deus, adorarás e
a el só darás culto”». Entón levouno a Xerusalén e
púxoo no beirado do templo e díxolle: «Se es Fillo
de Deus, tírate de aquí abaixo, porque está
escrito: “Deu ordes aos seus anxos sobre de ti,
para que te coiden”, e tamén: “Sosterante nas
súas mans, para que o teu pé non tropece contra
ningunha pedra”». Respondendo Xesús, díxolle:

«Está escrito: “Non tentarás o Señor, o teu Deus”».

Acabada toda tentación, o demo foise ata outra
ocasión. 

https://www.youtube.com/watch?v=3YYhr16-Iaw
https://www.youtube.com/watch?v=3YYhr16-Iaw


     O Evanxeo de Lucas sitúa, ao principio da
misión de Xesús, a experiencia de ser tentado
polo diaño. Tamén os Evanxeos de Marcos e
Mateo o sinalan. Dita experiencia pode
sintetizarse así: a tres suxestións diabólicas, tres
negativas de Xesús. Por que figuran tres
tentacións? Porque as tres tentacións son un
compendio de todas as tentacións humanas.
Estas son as mesmas que experimentaron os
israelitas no deserto, das cales non saíron
vitoriosos. Son as que tamén se nos presentan ao
longo da nosa existencia. No seu conxunto, as
tres tentacións tratan de desviar a nosa relación
con Deus atrapándonos nos bens e poderes
temporais. 
     
Así, temos que as tentacións ás que máis
sucumbe o ser humano son as que teñen que ver
co acumular bens materiais, aproveitar as
posicións sociais para buscar privilexios ou
considerar a riqueza como fin último da
existencia. Xesús convídanos a non deixarnos
atrapar nelas. Ante a fame, ensínanos a non
perder a alianza con Deus en nome da
necesidade, como o xustificar a obtención de
bens e diñeiro a través da corrupción e da
inxustiza. Fronte a esta tendencia, o exemplo de
Xesús é non optar polos subornos, e, con iso, por
outros vicios que nos leven a perder a nosa
liberdade e a nosa dignidade. 
     
A Coresma é un tempo privilexiado para crecer no
espírito e en solidariedade. O xaxún e a oración
son os medios que temos para logralo. O xaxún
haberá que situalo ben, porque hai quen o fai
porque non ten outra opción porque carece de
alimentos.

Reflexión
       E outros fano por coidado persoal, a través da
dieta. No contexto coresmal o xaxún é un acto
espiritual cunha forte carga simbólica. Basta
lembrar o que o profeta Isaías refire: “Este é o
xaxún que eu quero: soltar as cadeas inxustas,
desatar as correas do xugo, liberar os oprimidos,
crebar todos os xugos, partir o teu pan co
famento, hospedar aos pobres sen teito, cubrir a
quen ves espido e non desentenderte dos teus.
Entón xurdirá a túa luz como a aurora, enseguida
curaranse as túas feridas, diante túa marchará a
xustiza, detrás de ti a gloria do Señor” (Is 58, 6-8). 
     
     O xaxún implica decisión e autodisciplina,
liberación do consumismo, do egoísmo, e das
falsas necesidades. “O xaxún non ten sentido se
non educa á sobriedade e se non vai
acompañado dun desexo constante de
autodisciplina” (Gandhi) e se non nos fai máis
comprometidos con quen o necesita. 
      
A tentación de “acumular” e do “consumir
desmedido” causan enormes danos para as
actuais e futuras xeracións e á Creación enteira
de Deus. A encíclica Laudato Si’ dinos: “A
humanidade está chamada a tomar conciencia da
necesidade de realizar cambios de estilos de vida,
de produción e de consumo”. Ante isto,
persoalmente, que cambios de estilo de vida, de
produción e de consumo me comprometo a vivir
nesta Coresma? 
      
     “Oración pola paz e xaxún solidario coas
vítimas da guerra” son as propostas para esta
Coresma. Que teñamos esta firme decisión para
afianzarnos na fe e renunciar ás nosas
comodidades infrutuosas. 

ORACIÓN POLA PAZ EN UCRAÍNA 
 Querido Pai de todos: unidos como irmáns pedímosche hoxe pola paz en Ucraína, que sofre xa a
barbarie da guerra. Dá luz aos que teñen o poder de frear tanta violencia para que poñan o ben común
por encima dos seus intereses partidistas. Ten piedade dos máis indefensos, de tantas vidas humanas
inocentes. Que os máis vulnerables sintan o teu abrazo a través dos sacerdotes, relixiosas e laicos que
forman a Igrexa en Ucraína. A estes, dálles a forza e a graza para ser consolo e esperanza nestes
momentos de tanto despropósito e sufrimento. María, Nai de Deus e Nai nosa, Raíña da paz, intercede
por Ucraína, por Europa e polo mundo enteiro. Amén. 

(Igrexa que sofre)

